
				ఈ పుట అచ్చుదిద్దబడ్డది
సౌధబంధలక్షణము


	చ.	
ఒకటియు మూడు మూ డొకటి యోలిగ మీదను గ్రిందం గూర్చి త్రి

త్రికములు సంధియుగ్మమునఁ దీర్చి చతుశ్శివధామభూమికా

త్రికము పొనర్చి గర్భమునఁ గ్రేవలగందముఁ గ్రిందుగా నమ

ర్చి కవుల సౌధబంధమునఁ జేర్చి రచింతురు సీసపద్యమున్

గోమూత్రికాబంధలక్షణము


	మ.	
కుటిలంబై పొడవై మిధోభిముఖమౌ గోమూత్రరేఖాకృతి

స్ఫుటరేఖాద్వయి రెండుగీట్లనడుమం బొందించియో లేక త

త్పటురేఖాంతరగేహపఙ్క్తియుగళిన్ వ్రాల్నింపి యొండొంటఁ బ

ల్కుట కర్హంబుగనో ఘటింతురు కవుల్ గోమూత్రికాబంధమున్

ఆందోళికాబంధలక్షణము


	మ.	
క్రమవక్రంబులుగాఁ గ్రమేళకముజోకన్ దండఖట్వాదిరూ

పములున్ సంధులయందుఁ జిత్రకలశద్వంద్వంబు పూబంతిమ

ధ్యమునందుం దలక్రిందుగాఁ జదువ నర్హంబైనపద్యంబు హృ

ద్యముగా నందునుఁ జేర్చి కూర్చుఁ జతురుం డాందోళికాబంధమున్

శిబికాబంధలక్షణము


	శా.	
బంధజ్ఞానము లేనివారు శిబికాబంధంబె యాందోళికా

బంధం బందురు గాని నామమును రూపం బేకరూపంబులో

సంధింపంబడు శ్లోక మేకమయినన్ సంధానసంస్థానసం

బంధం బేకము గాదు గావునఁ బృథగ్బంధంబు లౌటబ్రమో

మురజబంధలక్షణము


	చ.	
అరచదరంగపుంగదుల నంఘ్రులు నాల్గును ద్విత్రిషణ్నగా

క్షరములొ మధ్య షట్కమొ యొకండుగ నుండఁగఁ గూర్చి వ్రాయఁగా

మురజసమాఖ్యబంధ మగు మూలకు మూలకు రేఖ లుంచి పై

తెరువున వ్రాసిచూచిన నదే యగు రెంటను గామగామియై

కంకణబంధలక్షణము


	చ.	
కవి యొకదానిలో నొకటిగా వలయాకృతిగా ద్విరేఖలం

గవియునటుల్ ఘటించి కడఁకం గడియంబున నాద్యమంత్యమో

యవు నొకపద్య ముంచ నది యక్షరసంఖ్య నితస్తతోగతిం

దివియ ననేకరూపు లగు దీనిన కంకణబంధ మం డ్రిలన్

పద్మకోశబంధలక్షణము


	ఉ.	
నాళమునందె యాదిచరణంబు లిఖించి తదంతిమాక్షరం

బోలిగ నాద్యమంత్యమగునోజ ద్వితీయతృతీయపాదముల్

కీలరి కుట్మలంబున లిఖింపఁగ నంతిమ మాదిపాదమం

దే లయ మొందుఁ గ్రిందుగ నిదే యలకుట్మలబంధమై చనున్

లింగబంధతులసీబంధలక్షణములు


	చ.	
శశిహయసాయకానలనిశాకరవహ్నిశరాశ్వకోష్ఠముల్

విశదముగా నమర్చి యొకవృత్తముందుఁ బొనర్చి కుక్షిలోఁ

గుశలకవుల్ నిజేష్ట మొనఁగూర్చి యొనర్చిన లింగబంధమౌఁ

బశుపతి కింపుఁగాఁ దులసిబంధ మిదే యగు శౌరి కింపుగాన్

